
ser Bertucius Gradonico, ser Marcus Ulicturi et ser Marcus Dandulo, et in no-
mine Jesu Christi et glesie matris eius, et beati Marci apostoli et euangeliste
patroni et gubernatoris nostri tam pro unione ordinata contra turchos quam pro
custodia culfi et Romanie armantur galee decem pro hac mudua.

Et quod fiat ex nunc capitaneus generalis dicte armate cum salario, familia
condictionibus et libertate quibus factus fuit hoc anno ser Petrus Geno. Set ni-
chilominus circa recessum predictarum galearum ueniatur ad consilium rogato-
rum ad prouidendum et ordinandum de galeis Culfi sicut uidebitur dicto consilio.
Et fiant quatuor supracomiti cum salario familia et condicionibus quibus et sicut
fuerunt hoc anno. Expresso tamen quod quilibet patronus pro sua galea possit
accipere illum comitum et nauclerios quos uoluerit, reliquos uero accipiant capi-
taneum. Item quod capitaneus Culfi obligatur ad tardius ad kallendas januarij
nel ante si uidebitur.

[tem quod de dictis decem galeis sex sint pro unione, quarum quatuor sint
de mensuris illius galee quam habuit ser Petrus Geno pro se et relique quatuor
pro Culfo, que galee Culfi non possint transire caput Malei, saluo si uideretur
capitaneo Culfi possit ne ultra caput Malei, pro securitate nostrorum nauigiorum
sicut sibi uidebitur. Et saluo si uidebitur dominationi ducali aliud ordinare de
dictis galeis culfi cum consilio Rogatorum inde faciat sicut dicto consilio uidebitur.

In processu enim temporis secundum noua que habebuntur et de dictis ga-
leis unionis et Culfi et occasione earum et de scribendo et de mittendo in Cretam
et Nigropontem et alio et aliter poterit prouideri et fieri sicut uidebitur oportere
et conuenire pro honore et bono negociorum.

3 de non-—3 non sincere.

Capta. Quod committatur nostris ambaxatoribus de curia de facto Turchorum
illa pulera uerba que uidebuntur Domino, consiliarijs et capitaneo ad informandum
et inducendum dominum Papam pro auxilio mittendo contra Turchos specialiter
secundum ordinationem datam in scriptis nostro ambaxatori per ecclesiam Roma-
nam tempore sui predecessoris. Et si dominus Papa diceret eis aliquid de eundo

ad dominum regem Francie uel respondetur eis taliter, uel aliter eis uideretur
pro meliort quod unus uel duo ipsorum iret ad dominum regem pro bono dicti
facti, remaneat in sua libertate de uno, uel duobus eorum eundi sicut eis, uel
maiori parti uidebitur.

73 de parte—1 de non.

